
॥ దత్తాత్మపూజాస్తోత్రమ్  ॥

॥ దత్తాత్మపూజాస్తోత్రమ్  ॥

శ్రీగణేశాయ  నమః ॥
అజితామృతయోగనిద్రితాచ్యుత  శక్తేః స్వకృతాతిమోహిత ।
ద్యుముఖే శ్రుతిబన్దిగీతతో   భగవఞ్జాగృహి  జాగృహి త్ర్యధీట్  ॥ ౧॥
అథ ధ్యానమ్ ।
యతోఽస్య జనతాద్యజ స్వవశమాయ ఆద్యో విభుః

స్వరాట్ సకలవిద్గురుః  స సుఖసచ్చిదాత్మా ప్రభుః  ।
అసంసృతిరూప ఉజ్ఝితమలోఽముమైక్యాప్తయే 

నివర్త్య నయనం నిషేధవిధివాక్యతశ్చిన్తయే ॥౨॥
కార్యాక్షమాన్వీక్ష్య పృథగ్యుతాన్వాయోఽనుప్రవిశ్యాపి  విభుర్నిజాంశాత్ ।
నిన్యే ప్రభుత్వం  హి మహన్మఖాంస్తముపాహ్వయే త్రీశమవన్యచిత్తః  ॥ ౩॥
అనోజజ్జవీయో హృదోఽప్యాప్నువన్నో సురాః పూర్వమర్శత్పరాఞ్చోఽపి తిష్ఠత్  ।
పరాన్ధావతోఽత్యేతి  యద్వ్యసనం తే త్ర్యధీశాఽర్పితం  చిత్తమస్తాన్యవృత్తి ॥ ౪॥
రాహోః శీర్షాదౌపచారికభిదా  విష్ణో పదం త్రీశ  తే

ప్రత్యక్త్వాచ్చ  నిసర్గశుద్ధమపి   సన్ మాయాంశతోఽశుద్ధవత్  ।
భాతం మూఢధియా తదర్థమమలం  జ్ఞానామృతం  యత్నతో

ధ్యామత్రేఽత్ర  హిరణ్మయే వినిహితం పాద్యం గృహాణాత్మభ ॥ ౫॥
దేవాచార్యప్రసాదప్రజనితసురసమ్పత్తిసద్రత్నజాత   -
శ్రేణ్యాఢ్యే  మఞ్జులేఽస్మిన్నతితరవిమలే  భాజనే వై విశాలే ।
ధృతభజనజలాద్వేష్టృతాద్యర్థజాలే 
స్వర్ఘ్యం  సమ్పాదితం తే త్ర్యధిప  పరమ భోః స్వీకురుష్వాప్తకామ ॥౬॥
విధివచ్ఛ్రవణాది యత్కృతం తే త్ర్యధిపా  భవ మే ప్రసీద  శమ్భో ।
ద్విదవిధావరణామ్బు తేఽర్పితం సత్కృపయాఽఽచమనం కురుష్వ తేన ॥ ౭॥
ప్రవచనాదిసుదుర్లభతా   శ్రుతేస్త్ర్యధిపతే   త ఇహ శ్రుతివిశ్రుతే   ।
పరమభక్తిసుశీతలసజ్జలం  వపుషి సిక్తమథాప్లుతయేఽస్త్వలమ్  ॥౮॥
యత్కిఞ్చిజ్జగతి  త్రీశ  తత్త్వయాఽఽవాస్యమీశ తే ।
వస్త్రత్వేనార్పితం  తేన పరానన్దార్హతాస్తు   మే ॥౯॥

॥ దత్తాత్మపూజాస్తోత్రమ్  ॥

యద్బ్రహ్మసూత్రం  త్రివృతం  కృత్వా సమన్త్రం  త్రిప  సస్వన్త్రమ్  ।
దత్తం సుమిత్రం  భజతే న చాత్ర సన్త్రసుపాత్రం   కురుమాఽన్యతన్త్రమ్  ॥ ౧౦॥
ఆహ్లాదనం  చన్దనముచ్యతే  తత్సత్యర్తరూపం న తతః పరం తే ।
ప్రేష్ఠం   త్ర్యధీశాగుణ  తేన నూనమాలేపనం తే ప్రకరోమి  భక్త్యా ॥ ౧౧॥
భగవంస్త్ర్యధిప  ప్రదదామి  ముదే సుమనః సుమనః సకలార్థవిదే  ।
ఖలు తుభ్యమమూల్యమఘౌఘభిదే సుమనః సుమనస్కమనన్యహృదే ॥ ౧౨॥
యోగానలేఽత్ర బలదర్పపరిగ్రహాహఙ్కారాభిలాషమమతాప్రతిఘాంశ్చ   దగ్ధ్వా  ।
ధూపోఽయముత్తమతమోఽర్పిత ఆర్యశాన్తిద్వారా త్ర్యధీశ  పదపర్యవసాయ్యసౌ తే ॥
౧౩॥
సోఽహమ్భావప్రోజ్వలజ్జ్ఞానదీపో  మూలాజ్ఞానధ్వాన్తసమ్పాతహృత్యై   ।
స్థేయాన్భాస్వాఁశ్ఛాశ్వతస్త్రీశ   తుభ్యం స్వాత్మజ్యోతిర్దత్త   ఏతం గృహాణ ॥ ౧౪॥
యస్య బ్రహ్మక్షత్రే  మిత్రే గ్రాసో  మృత్యుర్లేహ్యం  పేయమ్ ।
క్వాన్వేష్టవ్యం  తస్మై  కస్మై  నైవేద్యార్థం   దత్తం ద్వైతమ్  ॥ ౧౫॥
త్రీశ  తేఽద్య పరభక్తివీటికా పఞ్చమైకపురుషార్థసాధికా   ।
నిర్వికల్పకసమాధితః పురా రఞ్జికాఽస్తు  భవభఞ్జికా  వరా ॥ ౧౬॥
త్వం త్రీశాహమహం  త్వమిత్యవగతే స్థేమ్నే  నిదిధ్యాసనా-

త్మానస్తే పరిదక్షిణా హి విహితా యద్యచ్చ మే క్రీడితమ్  ।
తద్బ్రహ్మాస్తు చిదన్వయేక్షితురథో త్వానుస్మరన్ వ్యాహరే-
త్తారం తారకమేకమాత్మని యథా శార్దూలవిక్రీడితమ్   ॥ ౧౭॥
అసకృదభిహితా తేఽనేకజన్మాప్తపుణ్యైః  ప్రణతివితతిరేషా  ద్వైతశేషా  విశేషా ।
త్వయి వినిహితమేతన్మేజ్ఞ సర్వం స్వకీయం త్ర్యధిప  జయతు పూజా
త్వద్యశోమాలినీయమ్ ॥ ౧౮॥
యన్మే న్యూనం సమ్మతం స్థూలదృష్ట్యా   భూమన్ తేఽనుక్రోశపీయూషవృష్ట్యా   ।
నిత్యం ప్రేయః  స్వప్రభం  శాలినీయం తస్యాభూత్సమ్పూర్ణతా  శాలినీయమ్ ॥ ౧౯॥
రోధనం ద్వ్యాత్మనః శోధనం ద్వ్యాత్మనః పూజనం త్ర్యాత్మనో  భోజనం స్వాత్మనః ।
యత్ర సైషాఽఽత్మపూజాఽస్తు  కణ్ఠే సతాం స్రగ్విణీ  మా పరా స్త్రీవ  కణ్ఠే సతామ్ ॥
౨౦॥

ఇతి శ్రీమద్వాసుదేవానన్దసరస్వతీవిరచితాఽఽత్మపూజాస్తోత్రం    సమ్పూర్ణమ్  ।

